
ᐱᕙᓪᓕᐊᔪᑦ ᓴᖅᑭᑕᐅᔪᑦ  
ᓴᖅᑭᑕᐅᑲᐅᑎᒋᔭᕆᐊᓕᒃ 

ᓄᑖᑦ ᐱᓕᕆᕝᕕᑦ ᐋᖅᑭᒃᑕᐅᓯᒪᔪᑦ ᐱᐅᓯᒋᐊᕈᑕᐅᓇᓱᒃᖢᑎᒃ ᐱᓕᕆᐊᓄᑦ 
ᐊᒻᒪ ᐱᔨᑦᑎᕋᐅᑎᓄᑦ  

ᐃᖃᓗᐃᑦ, ᓄᓇᕗᑦ (ᒫᑦᓯ 31, 2025) – ᓄᓇᕗᑦ ᒐᕙᒪᒃᑯᑦ ᐅᓪᓗᒥ ᓇᓗᓇᐃᖅᓯᖅᑲᐅᕗᑦ 
ᐊᖏᕈᑎᒋᓯᒪᔭᒥᓂᒃ ᐱᐅᓯᒋᐊᖅᑎᑦᑎᔪᒪᓪᓗᑎᒃ ᐱᓕᕆᐊᓂᒃ ᐊᒻᒪ ᐱᔨᑦᑎᕋᐅᑎᓂᒃ 
ᐱᓕᕆᐊᖑᑦᑎᐊᖅᓯᒪᔪᑦ ᐋᖅᑭᒋᐊᖅᑕᐅᑦᑎᐊᖅᐸᖕᓂᖏᓐᓂ ᒐᕙᒪᒃᑯᑦ ᐱᓕᕆᕝᕕᖏᓐᓂᑦ ᓄᓇᓕᖕᓂ 
ᐱᔨᑦᑎᕋᖅᑎᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ ᐊᒻᒪ ᐊᐅᓚᔪᓐᓇᐅᑎᓕᕆᔨᒃᑯᓐᓂᑦ ᓄᓇᕗᒻᒥ (TIN). 

ᐱᓕᕆᕝᕕᖕᒥ ᐊᕕᒃᑐᖅᓯᒪᔪᖏᑦ ᐋᖅᑭᒃᓱᐃᒃᑲᓐᓂᖅᐳᑦ ᓯᕗᓪᓕᐅᑎᔭᕆᐊᓕᖕᓂᒃ ᓄᓇᕗᑦ ᒐᕙᒪᒃᑯᑦ 
2023-2026-ᒧᑦ ᐱᓕᕆᔾᔪᑎᒃᓴᓄᑦ ᐸᕐᓇᐅᑎᖏᓐᓂᒃ.  

"ᓴᖅᑭᑕᐅᓂᖏᑦ ᑖᒃᑯᐊ ᓄᑖᑦ ᐱᓕᕆᕝᕖᑦ ᓴᖅᑭᔮᖅᑎᑦᑎᔪᑦ ᐊᖏᕈᑎᒋᓯᒪᔭᑦᑎᓐᓂᑦ 
ᐱᐅᓯᕚᓪᓕᕋᓱᒃᖢᒋᑦ ᐊᑐᐃᓐᓇᖃᕐᓂᐅᔪᑦ ᒐᕙᒪᒃᑯᑦ ᐱᓕᕆᐊᒃᓴᖏᓐᓂᑦ ᐱᔨᑦᑎᕋᐅᑎᖏᓐᓂᒡᓗ 
ᓄᓇᕗᒻᒥᐅᓕᒫᓄᑦ," ᐅᖃᖅᑐᕕᓂᖅ ᓯᕗᓕᖅᑎ ᐱ.ᔭᐃ. ᐊᕿᐊᕈᖅ. "ᑖᓐᓇ ᐋᖅᑭᒋᐊᖅᑕᐅᔪᖅ 
ᓇᓗᓇᐃᖅᓯᖕᒪᑦ ᒐᕙᒪᕗᑦ ᐋᖅᑭᒃᓯᒪᑦᑎᐊᕐᓂᖅᓴᐅᓂᖓᓂᒃ ᓈᒻᒪᒃᓯᓕᕈᑕᐅᔪᓐᓇᕐᓗᓂ 
ᓄᓇᕗᒥᐅᓕᒫᓄᑦ, ᓇᖕᒥᓂᖃᕐᕕᐅᔪᓄᑦ, ᐊᒻᒪ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ." 

ᓄᓇᓕᖕᓂ ᐱᔨᑦᑎᕋᖅᑎᒃᑯᑦ, ᐊᐅᓚᑕᐅᓪᓗᓂ ᒥᓂᔅᑕ ᑕᐃᕕᑦ ᐊᕿᐊᕈᕐᒧᑦ, 
ᐃᓕᓐᓂᐊᖅᑎᑦᑎᖃᑦᑕᕐᓂᐊᖅᑐᑦ ᐱᖓᓱᓂᒃ ᐱᓕᕆᕝᕕᖕᓂ: ᐃᑲᔪᖅᑐᕐᓗᒋᑦ ᓄᓇᓖᑦ, 
ᐃᑲᔪᖅᓱᐃᓂᖅ ᑮᓇᐅᔭᓕᐅᕈᑎᒃᓴᓂᒃ, ᐊᒻᒪ ᐱᔨᑦᑎᕋᐅᑎᓂᒃ ᓄᓇᕗᒻᒥ. ᑖᒃᑯᐊ ᐱᔨᑦᑎᕋᕐᕖᑦ 
ᓴᖅᑭᔮᖅᑎᑦᑎᕗᑦ ᓄᑖᙳᕆᐊᖅᓯᒪᔪᒥᒃ ᑲᒪᒋᔭᐅᓪᓗᐊᑕᖅᑐᒥᒃ ᐊᐅᓚᑦᑎᓂᕐᒥᒃ, 
ᐋᖅᑭᑦᑎᐊᖅᓯᒪᓂᖅᓴᒥᒃ ᐱᓕᕆᔾᔪᓯᕐᒥᒃ, ᐊᒻᒪ ᓄᓇᕗᒻᒥᐅᑦ ᐱᔭᕆᐊᖃᖅᑕᖏᓐᓄᑦ 
ᓈᒻᒪᒃᓯᓕᕈᑕᐅᓪᓗᑎᒃ. ᐃᑲᔪᖅᑐᕐᓗᒋᑦ ᓄᓇᓖᑦ ᐅᑯᐊᖑᕗᑦ ᑐᐊᕕᕐᓇᖅᑐᓕᕆᓂᕐᒧᑦ ᐊᐅᓚᑦᑎᓂᖅ, 
ᓄᓇᒥᒃ ᐊᑐᕐᓂᕐᒧᑦ ᐸᕐᓇᐃᓂᖅ, ᐱᙳᐊᖅᑐᓕᕆᓂᕐᓗ. ᐃᑲᔪᖅᓱᐃᓂᖅ ᑮᓇᐅᔭᑎᒍᑦ 
ᒪᑭᒪᔾᔪᑎᒃᓴᓂᒃ ᓯᕗᓕᖅᑎᒋᔭᐅᕗᖅ ᒪᑭᒪᔾᔪᑎᓄᑦ ᐱᕙᓪᓕᐊᓂᐅᔪᓂᒃ, ᐱᖃᓯᐅᑎᓪᓗᒋᑦ 
ᐅᔭᕋᖕᓂᐊᕐᓂᖅ, ᐃᖃᓗᓕᕆᓂᖅ, ᐳᓚᕋᖅᑐᓕᕆᓂᖅ, ᐊᒻᒪ ᐃᓕᖅᑯᓯᓕᕆᓂᖅ. ᐱᔨᑦᑎᕋᐅᑎᑦ 
ᓄᓇᕗᒻᒥ ᐱᐅᓯᒋᐊᖅᑎᑦᑎᓂᐊᖅᐳᑦ ᐃᓄᖕᓄᑦ ᐃᓯᕈᓐᓇᕐᓂᕐᒥᒃ ᐃᓚᓕᐅᔾᔨᓂᒃᑯᑦ ᐃᖏᕐᕋᔾᔪᑎᓂᒃ, 



 
 
 
 
ᓂᐅᕕᐊᒃᓴᖃᖅᑐᓕᕆᔨᒃᑯᓐᓂᑦ, ᐊᑦᑕᕐᓇᖅᑕᐃᓕᒪᓂᕐᒧᑦ ᐱᔨᑦᑎᕋᐅᑎᓂᑦ, ᐊᒻᒪ ᒐᕙᒪᒃᑯᓐᓂ 
ᑐᓴᐅᒪᔪᓕᕆᔨᑦ ᑎᑎᕋᕐᕕᖏᓐᓂᑦ ᐊᑲᐅᓂᖅᓴᒃᑯᑦ ᐊᐅᓚᑕᐅᑦᑎᐊᕐᓂᖅᓴᐅᓕᕐᓗᑎᒡᓗ ᐱᔨᑦᑎᕋᐅᑎᑦ. 

ᐃᖏᕐᕋᔪᓕᕆᔨᒃᑯᑦ ᐊᒻᒪ ᐊᐅᓚᔪᓐᓇᐅᑎᓕᕆᔨᒃᑯᑦ ᓄᓇᕗᒻᒥ, ᐊᐅᓚᑕᐅᓪᓗᓂ ᒥᓂᔅᑕ ᑕᐃᕕᑦ 
ᔪᐊᓇᓯᒧᑦ, ᐱᒻᒪᕆᐅᔪᓂᒃ ᐊᐅᓚᑦᑎᓂᕐᒧᑦ ᐃᑲᔪᖅᑐᐃᓂᐊᖅᐳᖅ ᒐᕙᒪᒃᑯᓐᓂᓕᒫᖅ. ᐱᓕᕆᕕᐅᔪᖅ 
ᑲᒪᒋᔭᖃᕐᒪᑦ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐱᕙᓪᓕᐊᑎᑦᑎᓂᕐᒥᒃ, 
ᐃᖏᕐᕋᔪᓕᕆᓂᕐᒧᑦ ᐱᔨᑦᑎᕋᐅᑎᓂᒃ, ᖃᕋᓴᐅᔭᓕᕆᓂᕐᒧᑦ, ᐅᖅᓱᐊᓗᓕᕆᓂᕐᒧᑦ, ᐊᒻᒪᓗ 
ᓂᐅᕕᖃᑦᑕᕐᓂᕐᒧᑦ. ᑐᕌᒐᖃᕐᓂᕐᒥᑦ ᓄᑖᙳᑎᑦᑎᓂᕐᒥᑦ ᐊᐅᓚᑦᑎᓂᕐᒥᒡᓗ, ᐱᓕᕆᕝᕕᒃ ᐱᒻᒪᕆᐅᔪᒥᑦ 
ᐱᓕᕆᐊᖃᖅᑐᖅ ᓇᓗᓇᐃᖅᓯᓂᕐᒥᑦ ᒐᕙᒪᒃᑯᑦ ᓄᓇᕗᒻᒥᑦ ᐊᑐᖃᑦᑕᖅᑕᖏᓐᓂᒃ, ᐃᓂᒋᔭᐅᔪᓂᑦ, 
ᐱᖁᑎᓂᒡᓗ ᐊᑦᑕᓇᖏᑦᑐᓂᑦ, ᑕᑎᒋᔭᒃᓴᓂᑦ, ᑭᐅᔾᔪᑎᖃᕈᓐᓇᖅᖢᑎᒡᓗ ᐱᔭᕆᐊᖃᕐᓂᖏᓐᓄᑦ 
ᓄᓇᕗᒻᒥᐅᑦ. 

"ᐋᖅᑭᒃᓱᖅᑕᐅᒃᑲᓐᓂᕐᓂᖏᑦ ᑖᒃᑯᐊᒃ ᒪᕐᕉᒃ ᐱᓕᕆᕝᕖᒃ ᐊᖏᓛᒃᑰᖅᑎᑦᑎᓂᐊᖅᑐᖅ 
ᐃᑲᔪᖅᑐᐃᔪᓐᓇᕐᓂᑦᑎᓐᓂᒃ ᓄᓇᓕᖕᓂᒃ, ᐊᖏᒡᓕᕙᓪᓕᐊᑎᓪᓗᒋᑦ ᓄᓇᓕᖕᓂ 
ᑮᓇᐅᔭᓕᐅᕋᓱᖕᓂᕆᔭᐅᔪᑦ, ᑲᔪᓯᑎᑦᑎᓗᑎᒡᓗ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᐱᔾᔪᑕᐅᔪᓂᒃ 
ᓄᓇᕗᒻᒥᐅᓄᑦ," ᑕᐃᒪᓐᓇ ᒥᓂᔅᑕ ᑕᐃᕕᑦ ᐊᕿᐊᕈᖅ ᐅᖃᖅᖢᓂ. "ᐃᓚᓕᐅᔾᔭᐅᑎᓪᓗᒋᑦ 
ᐱᔨᑦᑎᕈᑏᑦ ᓄᓇᕗᒻᒥ, ᐋᖅᑭᑦᑎᕆᕙᓪᓕᐊᔪᒍᑦ ᐊᐅᓚᓂᐅᔪᓂᒃ ᐊᒻᒪᓗ ᐱᕚᓪᓕᑎᑦᑎᕙᓪᓕᐊᓪᓗᑕ 
ᐊᑐᐃᓐᓇᖃᕐᓂᕐᒥᒃ, ᓴᖅᑮᓪᓗᑕ ᐊᐅᓚᓂᖃᑦᑎᐊᓂᖅᓴᐅᔪᒥᒃ ᑲᔪᓯᑎᑦᑎᓂᕐᒧᑦ ᐱᓕᕆᐊᓂᒃ ᐊᒻᒪᓗ 
ᐃᑲᔫᑎᒃᓴᓂᒃ ᓄᓇᕗᓕᒫᒥ." 

"ᑖᓐᓇ ᐋᖅᑭᒋᐊᖅᑕᐅᔪᖅ ᐱᐅᓯᒋᐊᖅᑎᑦᑎᓂᐊᖅᑐᖅ ᐱᔪᓐᓇᕐᓂᑦᑎᓐᓂᒃ ᐊᑐᖅᑎᑦᑎᓂᕐᒥᒃ 
ᑲᒪᒋᔭᕐᓄᑦ−ᑐᕌᖓᔪᓂᒃ ᐋᖅᑭᒍᑎᒃᓴᓂᒃ," ᐅᖃᖅᑐᖅ ᒥᓂᔅᑕ ᑕᐃᕕᑦ ᔪᐊᓇᓯ. "ᐱᓕᕆᕝᕕᑦᑎᓐᓄᑦ, 
ᑕᒪᓐᓇ ᐃᒪᓐᓇ ᑐᑭᖃᖅᐳᖅ, ᓴᙱᓂᖅᓴᒥᒃ ᑕᐅᑐᒐᖃᓪᓗᐊᑕᕐᓂᕐᒥᒃ ᐱᓕᕆᐊᖃᕐᓂᐊᕐᓗᓂ 
ᓄᒃᑕᖅᐸᖕᓂᕐᒧᑦ ᓇᑉᐸᖅᑎᖅᑕᐅᓯᒪᔪᓄᓪᓗ ᐊᓂᒍᖅᑎᓐᓇᓱᒋᐊᖃᖅᐸᒃᑐᓄᑦ ᐋᖅᑭᑦᑎᐊᖅᓯᒪᔪᒃᑯᑦ 
ᑲᔪᓯᓂᖃᑦᑎᐊᖅᑐᒃᑯᓪᓗ, ᑕᐃᒪᐃᓕᐅᕐᓂᕐᒥᓂᓗ ᓇᓗᙱᑦᑎᐊᕐᓗᑎᒃ ᑕᒪᒃᑯᐊ ᐊᑐᖅᑕᐅᕙᒃᑐᑦ 
ᐃᑲᔪᖅᑐᐃᕙᒃᑐᑦ ᒐᕙᒪᒃᑯᑦ ᐊᐅᓚᓂᕆᕙᒃᑕᖏᓐᓂᒃ ᐅᓪᓗᒥᒧᑦ ᐊᖑᒻᒪᑎᒐᓗᐊᕐᒪᖔᑕ, 
ᐊᑐᖅᑕᐅᑦᑎᐊᕈᓐᓇᕋᓗᐊᕐᒪᖔᑕ, ᑭᐅᓯᔪᓐᓇᕐᓗᑎᒡᓗ ᐱᔭᐅᔭᕆᐊᓕᖕᓄᑦ ᓄᓇᕗᒻᒥᐅᓂᑦ." 

ᓄᓇᕗᑦ ᒐᕙᒪᒃᑯᑦ ᖁᔭᓕᒃᑲᓐᓂᖅᐳᑦ ᐃᖅᑲᓇᐃᔭᖅᑎᓕᒫᓂᒃ ᐃᓚᐅᔪᓂᒃ ᐊᓯᔾᔨᖅᐸᓪᓕᐊᔪᓂᒃ 
ᐱᓕᕆᓪᓚᕆᒍᒪᓂᖏᓐᓄᑦ ᐊᒻᒪ ᐊᒃᓱᕈᖅᖢᑎᒃ ᐱᓕᕆᖃᑦᑕᕐᓂᖏᓐᓄᑦ ᖃᐅᔨᒪᔭᐅᖁᓪᓗᒋᑦ 
ᐋᖅᑭᒋᐊᖅᑕᐅᑦᑎᐊᖃᑦᑕᕐᓂᖏᓐᓂᒃ. ᒐᕙᒪᒃᑯᑦ ᐋᖅᑭᒋᐊᖅᓯᒋᐊᖏᓐᓇᕐᓂᐊᖅᑐᑦ 
ᐊᐅᓚᓂᕆᔭᖏᓐᓂᒃ ᑐᕌᒐᖃᕐᓗᑎᒃ ᐱᐅᓯᒋᐊᖅᑎᑦᑎᓂᕐᒥᒃ ᐱᔨᑦᑎᕈᑎᖏᓐᓂᒃ ᐊᒻᒪᓗ 
ᑭᐅᖃᑦᑕᕐᓗᑎᒃ ᓄᓇᕗᒻᒥᐅᑦ ᐱᔭᕆᐊᖃᖅᑕᖏᓐᓂᒃ. 

ᐊᑐᐊᒐᓕᕆᓂᕐᒧᑦ ᓇᓗᓇᐃᔭᐃᔨ   
ᐃᖏᕐᕋᔪᓕᕆᔨᒃᑯᑦ ᐊᐅᓚᔪᓐᓇᐅᑎᓕᕆᔨᒃᑯᓪᓗ ᓄᓇᕗᒻᒥ 
867-975-5465 
TINComms@gov.nu.ca 

